
Hercegovini

Rezime/Abstract

Predmet istraživanja ovog magistarskog rada čini krivičnopravna zaštita prava na život sa posebnim osvrtom na krivično
djelo ubistva u krivičnom pravu i praksi u Bosni i Hercegovini. U prvim poglavljima rada istaknut je značaj prava na život,
te dato pojmovno određenje ubistva i zakonske definicije tog krivičnog djela u našem zakonodavstvu. Potom su analizirana
zakonska obilježja i kriminološke odrednice pojedinih oblika krivičnog djela ubistva, uključujući njegov osnovni,
kvalifikovane, privilegovane, kao i neke posebne oblike ovog krivičnog djela u domaćem i uporednom krivičnom pravu.
Utvrđeno je kako domaće krivično zakonodavstvo s obzirom na način uređenja ove grupe krivičnih djela pruža
zadovoljavajući oblik krivičnopravne zaštite prava na život. Ipak, primjetno je da je nivo te zaštite kvalitetniji u krivičnom
zakonodavstvu Republike Srpske u odnosu na zakonodavstva Federacije Bosne i Hercegovine i Brčko distrikta Bosne i
Hercegovine, te je s tim u vezi de lege ferenda predloženo uvođenje u potonja zakonodavstva nekih inkriminacija koje ova
zakonodavstva ne poznaju, a koja se susreću u krivičnom zakonodavstvu Republike Srpske. Osim krivičnih djela ubistva
razmatrana su i neka druga krivična djela kojima se štiti pravo na život kao temeljno ljudsko pravo, ali kod kojih ovo pravo
ne predstavlja primarni objekt pravne zaštite, poput, primjera radi, krivičnih djela terorizma, genocida, ratnih zločina itd.
U posljednjem poglavlju rada su prezentirani i analizirani rezultati istraživanja o procesuiranju krivičnog djela ubistva na
području Tuzlanskog kantona. Istraživački uzorak činila je 81 sudska odluka, što predstavlja sveukupan broj odluka
donesenih povodom predmetnog krivičnog djela u sedmogodišnjem vremenskom periodu (2011-2017) od strane
Kantonalnog suda u Tuzli, kao stvarno nadležnog suda. Između ostalog, utvrđeno je da u strukturi učinilaca ovog krivičnog
djela preovladavaju osobe muškog pola, pretežno nezaposleni, sa završenom srednjom školom, slabog imovnog stanja,
većinom ranije neosuđivani. Primjećeno je da je prilikom procesuiranja ovog krivičnog djela nadležni sud često
primjenjivao alternativne (sumarne) forme postupanja, poput pregovaranja i izjašnjenja o krivici. Na kraju, vrijedi istaći
kako je nadležni sud u značajnom obimu primjenjivao institut ublažavanja kazne, odnosno izricao kazne ispod posebnog
minimuma kazne propisane za odnosno krivično djelo, što je donekle i razumljivo imajući u vidu da se u većini predmeta
radilo o nedovršenom krivičnom djelu ubistva, odnosno o pokušaju, koji predstavlja opći zakonski osnov za ublažavanje
kazne. Ključne riječi: pravo na život, ubistvo, teško ubistvo, lako ubistvo, sumarne forme postupanja, ublažavanje kazne

